
					Ĉi tiu paĝo ne estas provlegita

Liajn armaĵojn forprenis l' amikoj de Idomeneo.

  Sed Skamandrion, gloregan ĉasiston Strofio-naskiton,

Per ponardego multakra mortigis l' Atrid' Menelao, 50

Lin la ĉasiston lertegan. Lin mem Artemiso instruis

Ĉasi la bestojn sovaĝajn, nutratajn de montoj arbaraj;

Sed al li helpis nun nek Artemiso la sagamantino,

Nek lia arto ĵetadi tre malproksimen la sagojn.

Nun Menelao Atrido la glora ponardoĵetisto 55

Lin forkurintan trapikas per ponardego la dorson

Supran en mezo de ŝultroj, kaj ĝi tra la brusto eliris.

Falis li teren vizaĝe, kaj sur li armiloj eksonis.

  Sed Meriono mortigis Fereklon; lin naskis artisto

Nome Harmono, sciinta diversajn artegajn objektojn 60

Fari, ĉar lin pli ol ĉiujn amis Palas-Ateno.

Li ankaŭ por Aleksandro konstruis la ŝipojn nigretajn,

Fonton de grandaj malbonoj, malbono por la Trojoviroj

Kaj por li mem: li neniel komprenis la diron de dioj.

Nun Merion' persekutis lin kaj lin atingis kurante 65

Kaj en la dekstran postvangon entrafis, kaj jen, trapikinte

L' urinvezikon, la fero eliris el osto konstraŭa,

Kaj genuflekse li falis, lin ombro de morto ĉirkaŭis.

  Mego mortigis Pedeon, la filon de Atentoro,

Filon bastardan, sed zorge de l' dia Teano nutritan 70

Kiel la propraj infanoj, por plaĉi al edzo amata;

Al li alkuris Filido la glora ponardoĵetisto,

Trafis lin rekte en nukon per la ponardego multakra,

Kaj tra la dentoj irinte la kupro subtranĉis la langon;

Li per la dentoj ekpremis la kupron kaj falis en polvon. 75

  L' Evemonido Eŭriplo mortigis Hipsenoron,

Filon de la kuraĝul' Dolopi' de Skamandro estinta

Pastro, de sia popolo kiel di' adorita.

Nun la glorega naskito de Evemono, Eŭriplo

Lin forkurintan alkuris, atakis kaj trafis en ŝultron 80

Apudiĝinte kun glavo, kaj manon la fortan forhakis;

Valen la mano plensanga subfalis, kaj liajn okulojn

Fermis la Mojro potenca kaj morto la sangfluiganta.

  Tiel ili laciĝis en la terura batalo.

